
SUN‘IY INTELLEKT ASOSIDA TIJORAT 
BANKLARIDA KREDIT RISKLARINI 
BAHOLASH VA PROGNOZLASH 
MEXANIZMLARINI JORIY QILISH
Qurbonov Ilhom Jumaqulovich
Iqtisodiyot fanlari bo‘yicha falsafa doktori (PhD)
ilhomkurbanov49@gmail.com

Annotatsiya: Maqolada tijorat banklarida kredit riskini baholash va prognozlashda sun’iy intellekt va 
mashinaviy o‘qitish modellarini qo‘llashning ilmiy-uslubiy asoslari hamda ularning O‘zbekiston bank tizimidagi 
o‘ziga xos jihatlari tadqiq etilgan. 2023–2025-yillarda kredit portfeli va muammoli kreditlar dinamikasi, 
portfelning qarz oluvchilar segmentlari bo‘yicha tarkibi hamda Markaziy bank tadqiqotida aniqlangan to‘lovni 
kechiktirishning xulq-atvor omillari tahlil qilingan. Muammoli kreditlar o‘sishining kredit portfeli o‘sishiga nisbatan 
elastikligi hisoblanib, kredit ekspansiyasi davrida riskning kechikib namoyon bo‘lishi asoslangan. Kredit riskini 
baholash modellarini qarz oluvchi segmenti (korporativ, chakana, mikroqarz) va kreditning hayotiy sikli bosqichi 
(ariza, xizmat ko‘rsatish, undirish) kesimida tabaqalashtirishga asoslangan matritsa yondashuvi taklif etilgan. 
Demografik belgilardan foydalanishdagi diskriminatsiya xavfi va model natijalarini prudensial talablar bilan 
muvofiqlashtirish masalalari muhokama qilingan.

Kalit so‘zlar: sun’iy intellekt, kredit riski, defolt ehtimoli, ariza skoringi, xulq-atvor skoringi, undirish skoringi, 
muammoli kreditlar, NPL elastikligi, mikroqarzlar, model riski.

Аннотация: В статье исследуются научно-методические основы применения моделей 
искусственного интеллекта и машинного обучения для оценки и прогнозирования кредитного риска 
в коммерческих банках, а также особенности их использования в банковской системе Узбекистана. 
Проанализированы динамика кредитного портфеля и проблемных кредитов за 2023–2025 годы, 
структура портфеля по сегментам заемщиков и поведенческие факторы просрочки платежей, 
выявленные в исследовании Центрального банка. Рассчитан показатель эластичности прироста 
проблемных кредитов к приросту кредитного портфеля и обосновано запаздывающее проявление риска 
в период кредитной экспансии. Предложен матричный подход к дифференциации моделей оценки 
кредитного риска в разрезе сегментов заемщиков (корпоративный, розничный, микрозаймы) и этапов 
жизненного цикла кредита (заявка, обслуживание, взыскание). Рассмотрены риски дискриминации 
при использовании демографических признаков и вопросы согласования результатов моделей с 
пруденциальными требованиями.

Ключевые слова: искусственный интеллект, кредитный риск, вероятность дефолта, скоринг заявок, 
поведенческий скоринг, коллекторский скоринг, проблемные кредиты, эластичность NPL, микрозаймы, 
модельный риск.

Abstract: The article examines the scientific and methodological foundations of applying artificial 
intelligence and machine learning models to credit risk assessment and forecasting in commercial banks, as 
well as the specific features of their use in the banking system of Uzbekistan. It analyses the dynamics of the 
loan portfolio and non-performing loans in 2023–2025, the structure of the portfolio by borrower segment, and 
the behavioural drivers of payment delays identified in a Central Bank study. An elasticity indicator of NPL 
growth relative to loan growth is calculated, showing that credit risk materialises with a lag during periods of 
credit expansion. A matrix approach is proposed that differentiates credit risk models by borrower segment 
(corporate, retail, microloans) and by loan life-cycle stage (application, servicing, collection). The article also 
discusses discrimination risks associated with demographic variables and the alignment of model outputs with 
prudential requirements.

Keywords: artificial intelligence, credit risk, probability of default, application scoring, behavioural scoring, 
collection scoring, non-performing loans, NPL elasticity, microloans, model risk.

FUQAROLAR PLASTIK KARTALARI KIBRXAVFSIZLIGINI TA’MINLASH 
TIZIMINI TAKOMILLASHTIRISH” (MY CARD MOBIL ILOVASI)

K I R I S H
Kredit riski tijorat banki faoliyatidagi eng yirik moliyaviy xatar bo‘lib, uning noto‘g‘ri baholanishi aktivlar 

sifati, zaxiralar hajmi va pirovardida kapital yetarliligiga bevosita ta’sir qiladi [1]. Klassik bank amaliyotida 
kredit riskini baholash asosan qarz oluvchining moliyaviy hisobotlari, garov ta’minoti va kredit tarixiga 
tayangan. Biroq kredit mahsulotlari raqamli kanallar orqali ommaviy tus olgan sharoitda kredit bo‘yicha qaror 
bir necha daqiqa ichida qabul qilinmoqda, bu esa baholash usullariga nisbatan tezlik va aniqlik talablarini 
keskin oshiradi [2].

Mashinaviy o‘qitish algoritmlari mazkur talablarga javob beruvchi vosita sifatida kredit skoringi 
amaliyotiga tobora keng kirib bormoqda. Ular hisobvaraqlar aylanmasi, to‘lovlar chastotasi, qarz yuklamasi 
o‘zgarishi kabi ko‘plab o‘zgaruvchilar o‘rtasidagi nochiziqli bog‘liqliklarni aniqlash orqali defolt ehtimolini 
an’anaviy modellarga nisbatan aniqroq baholash imkonini beradi [3, 4]. Shu bilan birga, bunday modellar 
bank uchun o‘ziga xos xatar – model riskini ham yuzaga keltiradi: o‘quv tanlanmasidagi sharoit o‘zgarganda 
model aniqligini yo‘qotishi, natijalari esa kredit mutaxassisi va nazoratchi uchun tushunarsiz bo‘lib qolishi 
mumkin [5, 6].

O‘zbekiston bank tizimi uchun ushbu masala ikki sababga ko‘ra dolzarb. Birinchidan, 2023–2025-yillarda 
kredit portfeli jadal o‘sib, uning tarkibida chakana kreditlar va mikroqarzlar ulushi sezilarli oshdi1 [7]. Ikkinchidan, 
sun’iy intellekt texnologiyalarini iqtisodiyot tarmoqlariga joriy etish Prezidentning PQ-49962 va PQ-3583 qarorlari 
bilan davlat siyosatining ustuvor yo‘nalishi sifatida belgilangan [8, 9]. Ammo O‘zbekiston sharoitida sun’iy 
intellekt modellarini qaysi qarz oluvchilar segmentida va kreditning qaysi bosqichida qo‘llash eng katta iqtisodiy 
samara berishi hanuzgacha tizimli asoslanmagan.

Tadqiqotning maqsadi – tijorat banklarida kredit riskini baholash va prognozlashda sun’iy intellekt 
modellarini qarz oluvchi segmenti va kreditning hayotiy sikli bosqichiga moslab qo‘llashning ilmiy-amaliy 
asoslarini ishlab chiqishdan iborat. Maqsadga erishish uchun quyidagi vazifalar qo‘yildi: kredit portfeli va 
muammoli kreditlar dinamikasini elastiklik ko‘rsatkichi orqali baholash; portfel tarkibidagi siljishlarning risk 
profiliga ta’sirini aniqlash; to‘lov intizomining xulq-atvor omillarini tahlil qilish; modellarni tabaqalashtirish 
matritsasini taklif etish. Tadqiqot farazi: kredit ekspansiyasi davrida risk kechikib namoyon bo‘lgani sababli 
sun’iy intellekt modellarining eng katta qo‘shimcha samarasi kredit berish bosqichida emas, balki kreditga 
xizmat ko‘rsatish bosqichidagi xulq-atvor tahlilida yuzaga chiqadi.

M A V Z U G A  O I D  A D A B I Y O T L A R  S H A R H I
Kredit riskini boshqarishning prudensial asoslari Bazel qo‘mitasi standartlarida belgilangan bo‘lib, ularda 

defolt ehtimoli (PD), defolt holatidagi yo‘qotish (LGD) va defolt holatidagi talab (EAD) kredit riski bo‘yicha 
kapital talablarini hisoblashning asosiy parametrlari sifatida qaraladi [10]. Kredit riskini miqdoriy baholashning 
ilk ilmiy asoslari esa korporativ qarz oluvchilar bankrotligini diskriminant tahlil yordamida prognozlashga 
bag‘ishlangan E. Altman tadqiqotida shakllangan: unda moliyaviy koeffitsiyentlarning integral ko‘rsatkichi 
(Z-model) orqali korxonaning to‘lovga layoqatsizligi ehtimolini oldindan aniqlash mumkinligi asoslangan [11]. 
Iste’mol kreditlari sohasida D. Hand va W. Henley statistik klassifikatsiya usullarini tizimlashtirib, skoring 
modelining sifati faqat tanlangan algoritmga emas, balki tanlanmaning reprezentativligi, rad etilgan arizalar 
muammosi va qarz oluvchilar populyatsiyasining vaqt davomida o‘zgarishiga ham bog‘liqligini ko‘rsatgan 
[12]. Rossiyalik olimlar O.I. Lavrushin va N.I. Valentseva bank risklarini kredit siyosati, ichki nazorat va kapital 
yetarliligi bilan uzviy bog‘liq tizim sifatida talqin qilib, riskni baholash usuli bankning boshqaruv tuzilmasiga 
mos kelgandagina samara berishini ta’kidlaydi [1].

L. Thomas, J. Crook va D. Edelman kredit skoringini qarz oluvchi bilan munosabatlarning bosqichlariga 
ko‘ra ariza skoringi (application scoring) va xulq-atvor skoringiga (behavioural scoring) ajratadi; bank 
amaliyotida bu tasnifga muammoli qarzlar bilan ishlashda qo‘llaniladigan undirish skoringi (collection scoring) 
ham qo‘shiladi [2]. Mualliflarning avvalgi ishida xulq-atvor skoringi kredit ajratilgandan keyingi hisobvaraq 
harakatlari asosida riskni qayta baholash vositasi sifatida alohida ta’kidlangan [13]. Mazkur tasnif ushbu 
maqolada taklif etilayotgan matritsa yondashuvining nazariy asosini tashkil etadi.

Mashinaviy o‘qitish algoritmlarini kredit skoringida qo‘llash bo‘yicha dastlabki keng ko‘lamli qiyosiy 
tadqiqotlardan birida B. Baesens va hammualliflar neyron tarmoqlar va tayanch vektorlar usuli yuqori natija 
ko‘rsatgani bilan birga, oddiy logistik regressiya ham ko‘p holatlarda raqobatbardosh aniqlikni saqlab qolganini 
aniqlagan [14]. S. Lessmann va hammualliflar ushbu tadqiqotni yangilab, modelni faqat statistik aniqlik bilan 

1	  O‘zbekiston Respublikasi Markaziy banki. Bank tizimi statistikasi. https://cbu.uz/uz/statistics/bankstats/
2	  O‘zbekiston Respublikasi Prezidentining 2021-yil 17-fevraldagi PQ-4996-son qarori. https://lex.uz/docs/-5297046
3	  O‘zbekiston Respublikasi Prezidentining 2024-yil 14-oktabrdagi PQ-358-son qarori. https://lex.uz/docs/-7158604

emas, balki uning boshqaruv qarorlaridagi amaliy ahamiyati bilan birgalikda baholash zarurligini ko‘rsatgan 
[4]. I. Brown va C. Mues defolt holatlari kam bo‘lgan nomutanosib tanlanmalarda random forest va gradient 
boosting algoritmlari barqarorroq natija berishini aniqlagan bo‘lsa [15], P. Addo, D. Guegan va B. Hassani 
daraxtsimon modellar chuqur o‘qitish modellariga nisbatan kredit riskini tahlil qilishda barqarorroq ekanini 
qayd etgan [16]. X. Dastile, T. Celik va M. Potsane tizimli sharhida ansambl klassifikatorlarining afzalligi bilan 
birga murakkab modellarning tushuntiriluvchanligi hal etilmagan muammo bo‘lib qolayotgani ko‘rsatilgan [17]; 
N. Bussmann va hammualliflar esa bu muammoni Shapley qiymatlariga asoslangan izohlash usullari orqali 
yumshatish mumkinligini asoslagan [18].

Empirik tadqiqotlar mashinaviy o‘qitishning afzalligi, ayniqsa, kredit ajratilgandan keyingi davrda namoyon 
bo‘lishini ko‘rsatadi. A. Khandani, A. Kim va A. Lo yirik tijorat banki mijozlarining tranzaksion va kredit byurosi 
ma’lumotlari asosida qurilgan modellar iste’mol kreditlari bo‘yicha defoltlarni ular yuzaga kelishidan bir necha 
oy oldin prognozlash imkonini berishini aniqlagan [3]. A. Fuster va hammualliflar ipoteka bozori misolida 
mashinaviy o‘qitish modellarining prognoz aniqligi oshgani bilan uning afzalliklari qarz oluvchilar guruhlari 
o‘rtasida notekis taqsimlanishi mumkinligini isbotlagan [19]. L. Gambacorta, F. Sabatini va S. Schiaffi sun’iy 
intellekt texnologiyalarining bank va qarz oluvchi o‘rtasidagi uzoq muddatli munosabatlarga asoslangan 
kreditlash amaliyotiga ta’sirini tadqiq etgan [20]. Prudensial nuqtayi nazardan Yevropa bank boshqarmasi 
(EBA) ichki reyting modellarida mashinaviy o‘qitishdan foydalanish model natijalarining izohlanishi, 
ma’lumotlar sifati va rahbariyat tomonidan modelni tushunish talablariga javob bergan holdagina maqbul 
ekanini qayd etadi [5].

Mahalliy tadqiqotlar orasida O‘zbekiston Respublikasi Markaziy banki mutaxassislari A. Jamolov 
va S. Agzamov tadqiqoti alohida ahamiyatga ega. Unda qariyb 5 mln jismoniy shaxs qarz oluvchining 
ma’lumotlari logit-model yordamida tahlil qilinib4, to‘lovni kechiktirish ehtimoli qarz oluvchining yoshi, 
jinsi, daromadi, kreditni rasmiylashtirish kanali, ta’minot turi va birgalikdagi qarz oluvchi mavjudligi bilan 
bog‘liqligi aniqlangan [21]. Sh.T. Turabova klassik statistik usullardan chuqur o‘qitish modellarigacha 
bo‘lgan evolyutsiyani tahlil qilib, ansambl modellar logistik regressiyaga nisbatan kredit qarorlari aniqligini 
oshirishini hamda O‘zbekiston banklarida bunday modellarni MHXS-9 talablari va izohlanuvchanlik 
bilan uyg‘unlashtirish zarurligini asoslaydi [22]. I. Jo‘rayev va J. Mansurov statistik va sun’iy intellektga 
asoslangan skoring modellarini qiyoslab, ularning bank amaliyotidagi samaradorligini oshirish bo‘yicha 
takliflar ishlab chiqqan [23].

Adabiyotlar tahlili asosida muallif quyidagi xulosaga keladi: mavjud tadqiqotlarning aksariyatida modellar 
yagona tanlanma bo‘yicha qiyoslanib, eng yuqori aniqlikka ega algoritmni tanlashga e’tibor qaratiladi. Ammo qarz 
oluvchi segmenti va kreditning hayotiy sikli bosqichiga ko‘ra modelga qo‘yiladigan talablar qanday farqlanishi, 
ayniqsa, mikroqarzlar ulushi tez o‘sayotgan rivojlanayotgan bozorlar uchun yetarlicha o‘rganilmagan. Mazkur 
maqola aynan shu jihatni O‘zbekiston ma’lumotlari asosida tadqiq etadi.

T A D Q I Q O T  M E T O D O L O G I YA S I
Tadqiqotning axborot bazasini Markaziy bankning 2023–2025-yillar bo‘yicha bank statistikasi, moliyaviy 

barqarorlik sharhlari va yillik hisoboti hamda Markaziy bank mutaxassislari tomonidan jismoniy shaxslar 
kreditlari bo‘yicha o‘tkazilgan mikroma’lumotlar tahlili natijalari tashkil etadi [7, 21, 24, 25, 26]. Kredit riskining 
makrodarajadagi dinamikasini baholash uchun muallif tomonidan NPL elastikligi koeffitsiyenti qo‘llanildi: E = 
g(NPL) / g(K), bu yerda g(NPL) – muammoli kreditlar hajmining, g(K) – kredit portfelining yillik o‘sish sur’ati. 
Koeffitsiyentning 1 dan yuqori bo‘lishi muammoli kreditlar portfelga nisbatan tezroq o‘sayotganini, manfiy 
qiymati esa portfel o‘sgani holda NPL hajmi qisqarganini bildiradi.

Mikrodarajada to‘lov intizomi omillari Markaziy bank tadqiqotidagi logit-model natijalari asosida ikkilamchi 
tahlil qilindi [21]. Modellarni tabaqalashtirish matritsasi Thomas, Crook va Edelmanning skoring tasnifi [2] hamda 
algoritmlarni qiyosiy baholash bo‘yicha xalqaro tadqiqotlar natijalariga [4, 17] tayangan holda shakllantirildi. 
Modellarni baholash mezonlari sifatida ROC-AUC va Gini koeffitsiyenti, kalibrlash sifati hamda vaqt bo‘yicha 
ajratilgan (out-of-time) tanlanmadagi barqarorlik tanlandi.

T A H L I L  V A  N A T I J A L A R
Tahlil makrodarajadagi ko‘rsatkichlardan boshlandi. 1-jadvalda kredit portfeli va muammoli kreditlarning 

2023–2025-yillar yakunidagi holati hamda muallif tomonidan hisoblangan NPL elastikligi keltirilgan.

4	  Tadqiqotda 2025-yil 1-dekabr holatiga 8,577 mln qarz oluvchi ma’lumotlaridan tozalash natijasida 4,949 mln jismoniy shaxs tahlilga 
olingan; hudud va bank bo‘yicha qat’iy effektli logit-model qo‘llanilgan.

1-jadval.
O‘zbekiston tijorat banklari kredit portfeli, muammoli kreditlari va NPL elastikligi, 2023–2025-yillar

Ko‘rsatkich 2023-yil yakuni 2024-yil yakuni 2025-yil yakuni 2023–2025-yillarda o‘zgarish

Jami kredit portfeli, trln so‘m 471,4 533,1 604,0 +28,1%

Muammoli kreditlar (NPL), trln 
so‘m 16,6 21,2 18,1 +8,6%

NPLning jami kreditlardagi 
ulushi, % 3,5 4,0 3,0 -0,5 foiz band

Kredit portfelining yillik o‘sishi, % 20,9 13,1 13,3 —

NPL hajmining yillik o‘zgarishi, % 18,8 27,5 -14,8 —

NPL elastikligi (E) 0,90 2,10 -1,11 —

Manba: O‘zbekiston Respublikasi Markaziy banki ma’lumotlari asosida muallif hisob-kitoblari5.

Jadval ma’lumotlari kredit riskining uch xil holatini ko‘rsatadi. 2023-yilda NPL hajmi kredit portfeli bilan 
deyarli bir xil sur’atda o‘sgan (E = 0,90), ya’ni portfel sifati nisbatan barqaror saqlangan6 [24]. 2024-yilda kredit 
o‘sishi 13,1 foizgacha sekinlashgani holda NPL hajmi 27,5 foizga oshgan va elastiklik 2,10 ga yetgan [25]. 
Bu holat 2023-yilda jadal ajratilgan kreditlar bo‘yicha risk taxminan bir yil kechikish bilan namoyon bo‘lganini 
ko‘rsatadi va tadqiqot farazini qo‘llab-quvvatlaydi. 2025-yilda elastiklikning manfiy qiymati (−1,11) NPL hajmining 
mutlaq qisqarganini anglatadi7 [7]. Biroq ochiq statistikada bu pasayishning qancha qismi yangi kreditlar sifati 
yaxshilangani, qancha qismi esa muammoli qarzlarni undirish yoki qayta tuzish hisobiga yuz berganini ajratib 
ko‘rsatish imkoni yo‘q. Shu sababli muallif fikricha, 2025-yil natijasini kredit sifatining barqaror yaxshilanishi 
sifatida emas, balki kuzatuvni davom ettirishni talab qiluvchi ijobiy signal sifatida talqin qilish to‘g‘riroq.

Kredit riskining tarkibiy o‘zgarishini baholash uchun portfel qarz oluvchilar segmentlari kesimida tahlil 
qilindi (2-jadval).

2-jadval.
Tijorat banklari kredit portfelining qarz oluvchilar segmentlari bo‘yicha tarkibi, 2023–2025-yillar

Ko‘rsatkich 2023-yil 2024-yil 2025-yil 2023–2025-yillarda 
o‘zgarish

Jami kreditlar, trln so‘m 471,4 533,1 604,0 +28,1%

Tadbirkorlik subyektlariga 
kreditlar, trln so‘m 323,2 355,6 383,7 +18,7%

Jami kreditlardagi ulushi, % 68,6 66,7 63,5 -5,1 foiz band

Jismoniy shaxslarga kreditlar, trln 
so‘m 148,2 177,5 220,3 +48,7%

Jami kreditlardagi ulushi, % 31,4 33,3 36,5 +5,1 foiz band

Jismoniy shaxslarga kreditlar 
o‘sishi, % — +19,8 +24,1 —

Manba: O‘zbekiston Respublikasi Markaziy banki ma’lumotlari asosida muallif hisob-kitoblari8.

5	  Muallif hisob-kitobi: E = g(NPL) / g(K), bu yerda g(NPL) – muammoli kreditlar hajmining yillik o‘sish sur’ati, g(K) – kredit portfelining 
yillik o‘sish sur’ati. 2023-yil yakunidagi ko‘rsatkichlar 2023-yil 1-yanvar holatidagi ma’lumotlarga (390,0 trln so‘m kredit, 14,0 trln so‘m 
NPL) nisbatan hisoblangan.

6	  O‘zbekiston Respublikasi Markaziy banki. 2023-yil uchun moliyaviy barqarorlik sharhi. – Toshkent, 2024. – NPL hajmi 16,6 trln so‘m, 
ulushi 3,5 foiz. https://cbu.uz/upload/medialibrary/3c5/gru5yotqxqux86oqhhbmozl5yuu1n3de/2023_yil-uchun-moliyaviy-barqarorlik-
sharhi.pdf

7	  Kapital.uz. 2025-yilda bank tizimida muammoli kreditlar ulushi 3%gacha kamaydi (Markaziy bank ma’lumotlari asosida). https://
kapital.uz/uz/02025-yilda-umumiy-npl-ulishi/

8	  2023-yil bo‘yicha tadbirkorlik subyektlariga kreditlar hajmi jami kredit portfelidan (471,4 trln so‘m) jismoniy shaxslarga kreditlarni 
ayirish yo‘li bilan hisoblangan; natijaviy 2024-yilgi o‘sish sur’atlari (mos ravishda +10 va +19,8 foiz) Markaziy bank e’lon qilgan 
ko‘rsatkichlarga mos keladi.

2-jadval portfel tarkibida chakana segment tomon aniq siljish yuz berganini ko‘rsatadi: ikki yil ichida jismoniy 
shaxslarga kreditlar 48,7 foizga, tadbirkorlik subyektlariga kreditlar esa 18,7 foizga oshgan, natijada chakana 
segment ulushi 31,4 foizdan 36,5 foizga ko‘tarilgan [7]. Chakana segmentda qarz oluvchilar soni ko‘p, alohida 
kredit summasi kichik va qaror tezligi yuqori bo‘lgani uchun har bir ariza bo‘yicha individual ekspert tahlili iqtisodiy 
jihatdan o‘zini oqlamaydi; bu segment avtomatlashtirilgan skoring va mashinaviy o‘qitish modellari uchun tabiiy 
qo‘llanish sohasidir. Markaziy bank ma’lumotlariga ko‘ra, 2026-yil boshida mikroqarz oluvchilar soni qariyb 2,7 
mln kishiga yetgan, bir qarz oluvchiga o‘rtacha 1,9 ta shartnoma to‘g‘ri kelgan, qarzga xizmat ko‘rsatish yuklamasi 
(DSTI) esa 37 foizdan 40 foizga oshgan9 [26]. Bir vaqtda bir nechta shartnomaga ega bo‘lish va qarz yuklamasining 
ortishi ariza berish paytida emas, balki kredit amal qilayotgan davrda o‘zgaradigan ko‘rsatkichlar bo‘lib, ularni 
faqat xulq-atvor skoringi orqali o‘z vaqtida kuzatish mumkin.

Mikrodarajadagi omillarni aniqlash uchun Markaziy bank tadqiqoti natijalari umumlashtirildi (3-jadval).

3-jadval.
Jismoniy shaxslar kreditlari bo‘yicha to‘lovni kechiktirish darajasi, omillar kesimida, %

Omil Erkaklar Ayollar
Yosh guruhi: 20–25 yosh 22,8 13,3

Yosh guruhi: 55 yoshdan yuqori 12,5–13,2 12,8–13,1
Birgalikdagi qarz oluvchisiz 18,4 12,6

Birgalikdagi qarz oluvchi bilan 14,8 8,9
Ta’minot: mulk huquqi 32,8 25,0

Ta’minot: avtotransport vositasi 9,9 12,0
Ta’minot: uchinchi shaxs kafilligi 7,2 3,9

Manba: A. Jamolov va S. Agzamov tadqiqoti [21] ma’lumotlari asosida muallif tomonidan tuzilgan.

3-jadvaldan ko‘rinadiki, to‘lov intizomi qarz oluvchining shaxsiy xususiyatlaridan tashqari kredit mahsuloti 
tuzilmasiga ham kuchli bog‘liq. Uchinchi shaxs kafilligi bilan ta’minlangan kreditlarda kechiktirish darajasi mulk 
huquqi garovidagi kreditlarga nisbatan 4–6 baravar past, ta’lim kreditlarida esa qariyb 2 foizni tashkil etgan. 
Onlayn rasmiylashtirilgan kreditlar bo‘yicha kechiktirish darajasi 18,1 foizni, oflayn kreditlar bo‘yicha esa 14,5 
foizni tashkil etgan [21]. Muallifning fikricha, bu natijalar ikki muhim xulosaga olib keladi: birinchidan, kanal 
va ta’minot turi kabi mahsulot belgilari skoring modelida qarz oluvchining demografik belgilariga qaraganda 
kamroq diskriminatsiya xavfi bilan yuqori prognoz kuchini beradi; ikkinchidan, onlayn kanalda qarorni tez qabul 
qilish afzalligi yuqori risk bilan qoplanmasligi uchun aynan shu kanalda xulq-atvor ma’lumotlariga asoslangan 
model qo‘llanilishi zarur.

Yuqoridagi tahlil natijalari asosida muallif kredit riskini baholash modellarini ikki o‘lchov – qarz oluvchi 
segmenti va kreditning hayotiy sikli bosqichi bo‘yicha tabaqalashtirishni taklif etadi (4-jadval).

4-jadval.
Kredit riskini baholash modellarini tabaqalashtirish matritsasi

Segment Ariza bosqichi Xizmat ko‘rsatish bosqichi Undirish bosqichi

Korporativ qarz 
oluvchilar

Moliyaviy koeffitsiyentlar va 
gradient boosting modeli; yakuniy 

qaror kredit qo‘mitasida

Pul oqimlari va tarmoq 
ko‘rsatkichlari asosida 

choraklik qayta baholash

Qayta tuzish va garovni 
realizatsiya qilish samarasini 

baholovchi LGD modeli

Chakana kreditlar 
(iste’mol, ipoteka, 

avtokredit)

Kredit byurosi va daromad 
ma’lumotlariga asoslangan 

ansambl model

Oylik xulq-atvor skoringi: 
to‘lov kechikishlari, DSTI 

o‘zgarishi

Undirish ehtimoli bo‘yicha 
qarzdorlarni navbatlash 

modeli

Mikroqarzlar Avtomatik qaror: kanal, ta’minot 
turi, amaldagi shartnomalar soni

Yangi shartnomalar va 
qarz yuklamasi o‘sishini 
kuzatuvchi tezkor signal

To‘lov jadvalini qayta ko‘rib 
chiqish uchun erta muloqot 

ustuvorligini belgilash

Manba: muallif ishlanmasi.

9	  Markaziy bankning 2025-yil uchun moliyaviy barqarorlik sharhi ma’lumotlari: Gazeta.uz, 22.07.2026. https://www.gazeta.uz/
oz/2026/07/22/microloan/

Taklif etilayotgan matritsaning mohiyati shundaki, uning har bir katagi uchun alohida model, alohida 
ma’lumotlar to‘plami va alohida validatsiya mezoni belgilanadi. Korporativ segmentda defolt holatlari kam va 
har bir qarz oluvchi bo‘yicha zarar katta bo‘lgani uchun model kredit qo‘mitasiga yordamchi axborot beradi; 
mikroqarzlar segmentida esa, aksincha, qarorlar soni ko‘p va har bir qarz bo‘yicha zarar kichik bo‘lgani sababli 
avtomatik qaror iqtisodiy jihatdan asosli. Bunday tabaqalashtirish Brown va Mues aniqlagan nomutanosib 
tanlanma muammosini ham yumshatadi, chunki har bir segmentda defolt ulushi o‘ziga xos darajada 
modellashtiriladi [15].

M U H O K A M A
Olingan natijalarni ilmiy adabiyotlardagi xulosalar bilan qiyoslash bir qator muhim jihatlarni ko‘rsatadi. 

Birinchidan, 2024-yilda NPL elastikligining 2,10 ga yetishi kredit ekspansiyasi davrida risklar kechikish bilan 
namoyon bo‘lishini tasdiqlaydi. Khandani, Kim va Lo tadqiqotida ham mashinaviy o‘qitish modellarining asosiy 
qo‘shimcha qiymati defoltlarni ular yuzaga kelishidan oldin, ya’ni kreditga xizmat ko‘rsatish davrida aniqlash 
imkoniyati bilan izohlanadi [3]. Muallifning fikricha, O‘zbekiston sharoitida sun’iy intellekt modellarining 
samarasini ariza bosqichidagi skoring aniqligi bilan emas, balki muammoli kreditga aylanish ehtimoli yuqori 
bo‘lgan qarzlarni necha oy oldin aniqlay olishi bilan o‘lchash maqsadga muvofiq.

Ikkinchidan, chakana segment ulushining oshishi va mikroqarz oluvchilarda qarz yuklamasining ortishi 
Jamolov va Agzamov aniqlagan omillarning amaliy ahamiyatini kuchaytiradi [21]. Kreditni rasmiylashtirish kanali, 
birgalikdagi qarz oluvchining mavjudligi, bir vaqtning o‘zida bir nechta shartnomaga ega bo‘lish kabi belgilar 
an’anaviy moliyaviy koeffitsiyentlarda aks etmaydi, ammo mashinaviy o‘qitish modellarida kuchli prognoz omili 
bo‘la oladi. Bu borada muallif Sh.T. Turabovaning ansambl modellarning afzalligi ko‘p o‘lchovli va nochiziqli 
bog‘liqliklarni aniqlashda namoyon bo‘lishi haqidagi xulosasiga qo‘shiladi [22]. I. Jo‘rayev va J. Mansurov ilgari 
surgan skoring samaradorligini oshirish bo‘yicha takliflar [23] esa, bizning fikrimizcha, 4-jadvaldagi matritsa 
orqali segment va bosqichlar kesimida aniqlashtirilishi mumkin.

Uchinchidan, Fuster va hammualliflar hamda EBA xulosalari prognoz aniqligining oshishi o‘z-o‘zidan 
kredit qarorlarining adolatli va nazorat qilinadigan bo‘lishini kafolatlamasligini ko‘rsatadi [5, 19]. Jamolov 
va Agzamov tadqiqotida jins va yosh kabi demografik belgilarning to‘lov intizomi bilan bog‘liqligi aniqlanib, 
skoringda jinsga qarab tabaqalashtirilgan yondashuv taklif etilgan [21]. Muallif bu taklifga ehtiyotkorlik bilan 
yondashish tarafdori: bunday belgilarni individual kredit qarori modeliga to‘g‘ridan-to‘g‘ri kiritish diskriminatsion 
natijalarga olib kelishi mumkin. 3-jadval ko‘rsatganidek, kafillik, ta’minot turi va birgalikdagi qarz oluvchi kabi 
mahsulot belgilari ham yuqori farqlash kuchiga ega; demografik belgilardan esa portfel darajasidagi monitoring 
va moliyaviy savodxonlik dasturlarini yo‘naltirish uchun foydalanish oqilona yondashuv hisoblanadi.

To‘rtinchidan, 2025-yilda NPL ulushining 3,0 foizgacha pasayishini sun’iy intellekt ta’siri bilan izohlash 
uchun hozircha yetarli empirik asos mavjud emas, chunki banklar kesimida bunday modellardan foydalanish 
darajasi e’lon qilinmaydi. Lavrushin va Valentseva ta’kidlaganidek, riskni baholash vositasi bankning boshqaruv 
tizimidan ajralgan holda samara bermaydi [1]. Muallif fikricha, bu holat banklarda qo‘llanilayotgan kredit risk 
modellari, ularning validatsiya natijalari va qo‘llanilish ko‘lami bo‘yicha agregat ko‘rsatkichlarni e’lon qilish 
zaruratini ko‘rsatadi. Bunday shaffoflik BIS materiallarida qayd etilgan sun’iy intellektni joriy etishda boshqaruv 
va model riskini nazorat qilish tamoyillariga ham mos keladi [6, 27].

X U L O S A  V A  T A K L I F L A R
Tadqiqot natijalari quyidagi xulosalarni shakllantirish imkonini beradi. Birinchidan, 2024-yilda NPL 

elastikligining 2,10 ga yetgani O‘zbekiston bank tizimida kredit riski kredit ekspansiyasidan taxminan bir yil 
kechikib namoyon bo‘lishini ko‘rsatdi; bu riskni baholashni kredit berish bosqichi bilan cheklab bo‘lmasligini 
tasdiqlaydi. Ikkinchidan, portfel tarkibida chakana segment ulushining 36,5 foizgacha oshishi va mikroqarz 
oluvchilarda qarz yuklamasining ortishi xulq-atvor skoringiga bo‘lgan ehtiyojni kuchaytirmoqda. Uchinchidan, 
Markaziy bank tadqiqoti kreditni rasmiylashtirish kanali, ta’minot turi va birgalikdagi qarz oluvchi kabi mahsulot 
belgilarining to‘lov intizomiga kuchli ta’sirini ko‘rsatdi. Shu tariqa tadqiqot farazi – sun’iy intellektning asosiy 
qo‘shimcha samarasi kreditga xizmat ko‘rsatish bosqichida yuzaga chiqishi – mavjud ma’lumotlar bilan qo‘llab-
quvvatlanadi.

Muallif quyidagi takliflarni ilgari suradi: birinchidan, tijorat banklarida kredit risk modellarini 4-jadvalda 
keltirilgan segment va hayotiy sikl bosqichi matritsasi asosida tabaqalashtirish; ikkinchidan, chakana va 
mikroqarz segmentlarida oylik xulq-atvor skoringini joriy etib, unga DSTI o‘zgarishi va amaldagi shartnomalar 
sonini kiritish; uchinchidan, jins va boshqa demografik belgilardan individual kredit qarori uchun foydalanmaslik, 
modellarni esa mahsulot belgilari asosida qurish; to‘rtinchidan, NPL elastikligini banklar va segmentlar 
kesimida makroprudensial kuzatuv ko‘rsatkichi sifatida hisoblab borish; beshinchidan, banklarda sun’iy 

intellekt asosidagi kredit risk modellaridan foydalanish ko‘lami bo‘yicha agregat statistikani shakllantirish. 
Ushbu takliflar sun’iy intellekt samaradorligini empirik baholash imkonini beradi va keyingi tadqiqotlar uchun 
asos bo‘lib xizmat qiladi.

